
TADBIRKORLIK FAOLIYATINI 
BOSHQARISHDA RAHBARLIK 
USLUBI: DEMOKRATIK 
RAHBARLAR

Amonov Mehriddin Oromiddinovich
Iqtisod fanlari bo‘yicha  falsafa doktori   
Termiz iqtisodiyot va servis universiteti
E-mail: mexriddin_amonov@tues.uz
Orcid-0009-0007-2217-0472

Annotatsiya: Maqolada tadbirkorlik faoliyati boshqarishda qo’llaniladigan rahbarlik uslubi – demokratik rahbarlik haqida 
to’htalib o’tilgan. Demokratik rahbarlik uslubining ijobiy va salbiy jihatlari tahlil etilib, nazariy jihatdan asosiy yutuqli sifatlari 
keltirib o’tilgan. Shu bilan birgalikda tadbirkorlik faoliyatida demokratik rahbarlik uslubidan samarali foydalinish yuzasidan 
takliflar berilgan. 

Kalit soʻzlar: tadbirkorlik faoliyati, rahbarlik uslublari, tashabbuskorlik, demokratik rahbarlar, qaror qabul qilish, jamoa fikri, 
ma’sulyat.
Abstract: The article examines in detail the leadership style used in business management – democratic leadership. The 
positive and negative sides of the democratic leadership style are analyzed and the main theoretically advantageous 
qualities are given. At the same time, suggestions are given on the effective use of a democratic leadership style in 
business activities.

Key words: entrepreneurship, leadership styles, initiative, democratic leaders, decision-making, team opinion, 
responsibility.
Аннотация: В статье подробно рассматривается стиль руководства, применяемый в управлении 
предпринимательской деятельностью – демократическое лидерство. Проанализированы положительные и 
отрицательные стороны демократического стиля руководства и приведены основные теоретически выигрышные 
качества. Вместе с тем, даны предложения по эффективному использованию демократического стиля руководства 
в предпринимательской деятельности.

Ключевые слова: предпринимательская деятельность, стили руководства, инициатива, демократические лидеры, 
принятие решений, мнение коллектива, ответственность.

K I R I S H
Har bir tadbirkor o‘z faoliyatini boshlagan va rivojlantirib davom ettirayotgan jarayonda, olgan bilimi, 

ishtiyoqi, tavakkalchilik darajasi, moliyaviy-iqtisodiy imkoniyatlari, o‘rgangan va amaliyot davomida orttirgan 
malaka hamda tajribasiga tayangan holda ish beruvchi sifatida o‘z qo‘l ostidagi xodimlarni turli rahbarlik 
uslublarida boshqaradi.

Xususiy tadbirkorlik faoliyatini muvaffaqiyatli tashkil etish va uni rejaga muvofiq rivojlantirishda rahbarlik 
uslubining ahamiyati beqiyosdir. Har bir rahbar o‘z boshqaruv uslubiga ega bo‘lib, bu bevosita korxonaning 
faoliyat samaradorligiga ta’sir ko‘rsatadi.

Boshqaruv uslubi deganda – boshqaruv jarayonida yuzaga keladigan muammolarni hal qilishning usul 
va yo‘llari majmuasi tushuniladi. Ish uslubi esa – boshqaruv vazifalarini samarali bajarish maqsadida yuqori 

organning quyi organga, ya’ni boshqaruvchining boshqariluvchilarga nisbatan amalga oshiradigan aniq 
va barqaror ta’sir usullari to‘plamidir. Ushbu yondashuvlar yig‘indisiga asoslanib, rahbarning ish uslubini 
– boshqaruv jarayonida muammolarni hal etishdagi o‘ziga xos yondashuvi, deb ta’riflash mumkin. Rahbar 
qaror qabul qilganda, uning bajarilishini tashkil qilganda va qo‘l ostidagilar ishini nazorat qilganda o‘z lavozim 
vazifasiga muvofiq harakat qiladi [1].

Ammo har bir rahbar bunday vaziyatlarda o‘ziga mos va individual rahbarlik usullarini qo‘llaydi. Qandayki 
hayotda mutlaqo bir-birini aynan takrorlaydigan shaxslar mavjud bo‘lmasa, boshqaruvda ham rahbarlik uslublari 
bir-biridan farq qiladi.

Tadbirkorlik faoliyatida esa rahbar tomonidan ko‘p hollarda qo‘llaniladigan uslublardan biri – demokratik 
rahbarlik uslubidir. Ushbu maqolada aynan shu uslub haqida batafsil to‘xtalishga harakat qilinadi.

M A V Z U G A  O I D  A D A B I Y O T L A R  S H A R H I
Boshqaruvdagi rahbarlik uslublari bo‘yicha xorijiy olimlardan M. Melson, M. Albert, F. Hkedouri [2], P. 

Druker [3]; rus olimlaridan V. Korolev, N. Arefeva, A. Belorusov, E. Ryazanova [4], Yu. Kuznetsova, B. Sokolov,  
Yu. Malenkov [5]; mahalliy olimlardan esa M. Sharifjo‘jayev, Yo. Abdullayev [1], Sh. Zaynutdinov, N. Rasulov 
[6], N. Yo‘ldoshev, G. Zaxidov [7], R. Nurimbetov, A. Ismoilov [8] kabi iqtisodchi olimlar ilmiy tadqiqotlar olib 
borganlar.

T A D Q I Q O T  M E T O D O L O G I YA S I
Maqolada tadbirkorlik faoliyatini boshqarish va rahbarlik uslublariga oid yetakchi xorijiy hamda mahalliy 

iqtisodchi olimlarning ilmiy ishlari tahlil qilinib, ularning natijalari o‘zaro taqqoslangan. Guruhlash, qiyosiy, 
iqtisodiy va mantiqiy tahlil usullaridan foydalanilgan.

T A H L I L  V A  N A T I J A L A R
Barcha faoliyat sohalarida bo‘lgani kabi tadbirkorlikda ham rahbarlik uslubi rahbar bilan uning xodimlari 

o‘rtasidagi aloqalar va o‘zaro munosabatlarda shakllanadi. Rahbarning boshqaruv uslubi uning intellektual 
salohiyati, shaxsiy sifatlari va individual xususiyatlari orqali boshqaruv obyektiga nisbatan bo‘lgan subyektiv 
munosabatini ifodalaydi. Masalan, iqtisodiy boshqaruv usullaridan biri bo‘lgan rag‘batlantirishda ba’zi rahbarlar 
shaxsiy yutuqlarni mukofotlashga urg‘u bersa, boshqalar jamoaviy rag‘batlantirishga ko‘proq mablag‘ ajratadi. 
Ayrim rahbarlar yillik natijalarga ko‘ra mukofot belgilasa, boshqalar oylik yoki choraklik rag‘batlantirish tizimini 
afzal ko‘radi.

Rahbarlik uslubi – uning belgilari, xodimlarga munosabati va boshqa ko‘rsatkichlariga ko‘ra, barcha 
rahbarlarni asosan quyidagi uch toifaga ajratish mumkin (1-rasm):

1-rasm. Rahbarlik uslubiga qarab rahbarlarning turlarga ajratilishi.

Ushbu qatorda uchinchi o‘rinda demokratik rahbarlik uslubi turadi. Bu uslub boshqa rahbarlik shakllaridan 
jamoa fikriga asoslanib qaror qabul qilinishi, xodimlarning tashabbuslarini qo‘llab-quvvatlashi bilan ajralib turadi. 
Shu sababli, biz aynan tadbirkorlik faoliyatida demokratik rahbarlarning o‘rni, ularning ta’siri va samaradorligini 
tahlil qilishga harakat qildik.

Demokratik rahbarlik uslubi – bu rahbar tomonidan barcha muhim qarorlar jamoa bilan fikr almashgan 
holda qabul qilinadigan, xodimlarning shaxsiy tashabbuslari inobatga olinadigan boshqaruv yondashuvidir. 
Ushbu uslubda rahbar ishchilardan buyruq va topshiriqlarni belgilangan tartibda bajarishni talab qiladi, shu 
bilan birga jamoa muhokamalariga katta ahamiyat beradi.

Demokratik rahbarlik odatda rivojlangan sanoat tarmoqlari, ijtimoiy boshqaruv tizimlari va jamoat 
tashkilotlarida keng qo‘llaniladi. U quyidagi xususiyatlarni o‘zida aks ettiradi (2-rasm).

2-rasm. Demokratik rahbarlik xususiyatlari.

2-rasmda keltirilgan xususiyatlar aynan demokratik rahbarlik uslubiga xos bo‘lib, ular ham boshqa rahbarlik 
uslublarida bo‘lgani kabi tadbirkorlik faoliyatini boshqarishda muhim vosita sifatida xizmat qiladi. Shu bilan 
birga, demokratik rahbarlik uslubining ijobiy jihatlari bilan bir qatorda, uni amaliyotda qo‘llashda tadbirkorlik 
faoliyatiga salbiy ta’sir ko‘rsatishi mumkin bo‘lgan ayrim jihatlarni ham inobatga olish zarur (3-rasm).

3-rasm. Demokratik rahbarlik uslubining ijobiy va salbiy jihatlari.

3-rasmda keltirilganidek, tadbirkorlik faoliyatini demokratik uslubda boshqarishda bir qator ijobiy jihatlar 
mavjud bo‘lib, bizning nazarimizda ular quyidagilardan iborat.

Birinchidan, demokratik uslubda ish olib boradigan rahbar jamoasida o‘rtoqlik va ishchanlik muhiti 
shakllanadi. Xodimlar bir-birlari bilan teng va do‘stona munosabatda bo‘lishlari natijasida jamoada o‘zaro 

ishonch va ishchanlik darajasi ortadi. Bu esa, o‘z navbatida, korxona samaradorligiga ijobiy ta’sir ko‘rsatadi.

Ikkinchidan, tadbirkorlik faoliyatida tartib va intizom mavjud bo‘lib, bu holat ishchi-xodimlarning o‘zlari, ya’ni 
jamoaviy taklif etilgan hamda ma’qullangan aniq vazifalari doirasida (lavozim yo‘riqnomasiga asosan) faoliyat 
yuritishlarini ta’minlaydi. Bu esa ishlab chiqarish yoki xizmat ko‘rsatish hajmi va sifatining oshishiga zamin 
yaratadi.

Uchinchidan, tadbirkorlik faoliyatida mas’uliyat va javobgarlik umumiy bo‘lib, tadbirkor yoki u tayinlagan 
menejer korxona faoliyati yuzasidan barcha muhim qarorlarni jamoa bilan bamaslahat qabul qilgani sababli 
javobgarlik ham jamoaning zimmasida bo‘ladi. Ya’ni rahbar bilan birgalikda jamoa mas’uliyat va javobgarlikni 
o‘z zimmasiga olgan holda qaror qabul qiladi.

To‘rtinchidan, zamonaviy iqtisodiyotda tadbirkorlik faoliyati doimiy yangiliklarga intilib borishi bilan 
ajralib turadi. Demokratik rahbarlik uslubi muayyan sohalarda, jumladan ijodiy, fan-texnika kabi innovatsion 
tashabbuslarni talab etuvchi murakkab ishlab chiqarish va xizmat ko‘rsatish yo‘nalishlarida samarali bo‘lish 
ehtimoli yuqori deb baholanadi.

Beshinchidan, demokratik rahbarlik uslubiga ega rahbarlar, uning qo‘l ostida mehnat qiluvchi jamoaga 
nisbatan, taniqli iqtisodchi olim, “Inson munosabatlari menejmenti” maktabining yorqin namoyandasi D. 
MakGregorning “Y” nazariyasida qayd etilgan tamoyilga asoslanadi: “xodimlar o‘z tabiati bo‘yicha ishga ijobiy 
munosabatda bo‘ladilar va o‘z-o‘zini boshqarishga intiladilar. Ular o‘zlarini rivojlantirishga va mas’uliyat olishga 
tayyor bo‘ladilar” [2].

Tadbirkorlik faoliyatini boshqarishda qo‘llaniladigan demokratik boshqaruvning ijobiy tomonlari bilan birga, 
o‘ziga xos salbiy jihatlari ham mavjud. Bizning nuqtayi nazarimizda ular quyidagilar bo‘lishi mumkin.

Birinchidan, demokratik boshqaruv uslubida jamoada odatda ko‘pchilikning tashabbuslari, fikr-mulohazalari 
va xohish-istaklari amaliyotga joriy etilishi kuzatiladi. Bir tomondan, ba’zi hollarda noto‘g‘ri bo‘lsa-da, ko‘pchilik 
tanlagan yo‘ldan borish oqibatida xatolarga yo‘l qo‘yilishi mumkin. Boshqa tomondan esa, to‘g‘ri bo‘lsa-da, 
kamchilikni tashkil etuvchi jamoa a’zolarining fikr-mulohazalari qaror qabul qilishda inobatga olinmay qolishi 
holatlari yuzaga chiqadi.

Ikkinchidan, jamoada faoliyat yuritayotgan xodimlar uchun ish muhitining tez-tez o‘zgarib turishi ehtimoli 
yuqori bo‘lib, bu holat xodimlarning o‘z erkinliklaridan ortiqcha foydalanishiga olib keladi. Ba’zi hollarda ular 
faqat o‘z manfaatlarini ko‘zlab, istalgan vaqtda fikr bildirishi mumkin degan noto‘g‘ri tushunchaga amal qilishlari, 
boshqalarning fikri va vaqtiga hurmatsizlik ko‘rsatib, o‘z harakatlarini asoslaydilar. Bu esa jamoaning boshqa 
a’zolarida befarqlik va sust ishlash holatlariga olib kelishi mumkin.

Uchinchidan, demokratik boshqaruvning asosiy unsurlaridan biri ko‘pchilik fikrini tadbirkorlik faoliyati 
boshqaruvida ifoda etilishidir. Bu esa boshqaruv qarorlarini qabul qilishda operativlikning pasayishiga sabab 
bo‘ladi. Shiddat bilan rivojlanib borayotgan XXI-asrda, barcha sohalar qatori, tadbirkorlik faoliyatida ham tezkor 
qaror qabul qilish muhim omil hisoblanadi. Demokratik boshqaruv uslubi esa ushbu tezkorlikni ta’minlash 
imkoniyatini cheklashi mumkin.

Yuqorida keltirilgan demokratik rahbarlik uslubining ijobiy va salbiy jihatlari tahlili asosida shuni ta’kidlash 
joizki, uning asosiy ustunligi demokratik rahbarlarning jamoa fikrini, tashabbuslarini hisobga olgan holda qaror 
qabul qilishidadir. Shu jihati bilan u liberal yoki avtoritar rahbarlik uslublaridan ustun turadi. Ya’ni jamoa a’zolari 
fikrini inobatga olib, qabul qilingan qarorlar uchun javobgarlikni jamoaviy mas’ullar zimmasiga yuklaydi. Shu bilan 
birga, demokratik rahbarlar qaror qabul qilishda jamoaning ozchilik fikrini hisobga olmasligi mumkinligi, bu esa 
norozilikka sabab bo‘lishi ehtimolini keltirib chiqaradi. Albatta, demokratik rahbarlikning xususiyatlari, xususan 
jamoa tashabbuslarini qo‘llab-quvvatlash mexanizmi ko‘pgina sohalarda tadbirkorlik faoliyati samaradorligini 
oshirishda muhim omil bo‘lib xizmat qiladi.

X U L O S A  V A  T A K L I F L A R
Xulosa qilib aytganda, demokratik rahbarlik uslubi tadbirkorlik faoliyatini boshqarishda muhim rol o‘ynaydi. 

U tadbirkorlik faoliyatining barqarorligini ta’minlash, jamoa uchun maqbul qarorlar qabul qilish hamda xodimlar 
tashabbuslarini rag‘batlantirish kabi qator afzalliklarga ega. Shu bilan birga, yuqori darajadagi demokratik 
boshqaruv tashkilotda qarorlar tezkor qabul qilinishini ma’lum muddatlarga kechiktirishi mumkin. Zamonaviy 
iqtisodiy muhitda tadbirkorlar o‘z korxonasi faoliyatida rahbarlikning turli uslublarini birlashtirish orqali optimal 
boshqaruvga erishishlari mumkin. Shu sababli, tadbirkorlik faoliyatida samarali natijalarga erishish uchun 
rahbarlik uslubini moslashtirish va zamonaviy tendensiyalarni inobatga olish hal qiluvchi ahamiyat kasb etadi.

Yuqoridagilardan xulosa chiqaradigan bo‘lsak, ko‘plab sohalarda faol qo‘llaniladigan va amalda jamoa 
hamda tashkilotga manfaat keltirayotgan rahbarlik shakllaridan biri sifatida demokratik rahbarlik uslubini 
tadbirkorlik faoliyatida joriy etishda mulkdor va menejerlar quyidagilarga e’tibor qaratishlari lozim:

– Yuqorida keltirilgan ijobiy jihatlar samaradorligini ta’minlash uchun, xususan har bir xodimga o‘z 
tashabbus va fikr-mulohazalarini bildirish imkoniyati berilganida, ushbu jarayon ma’lum chegaralarda yuritilishi, 
ya’ni chuqur individualizm va shaxsiy manfaatlarni ilgari surishga yo‘l qo‘ymaslik maqsadga muvofiqdir;

– Salbiy oqibatlarga olib kelishi mumkin bo‘lgan jihatlardan biri bo‘lmish jamoada kamchilikni tashkil etuvchi 
xodimlar bilan muloqot uzilib qolmasligi, ularning ham fikr-mulohazalari eshitilishi va ijobiy tomonlari jamoaga 
yetkazilishi orqali umumiy jamoaviy muhitni yaxshilash uchun zamin yaratilishi lozim;

– Zamon talabiga mos faoliyat yuritish uchun tezkor qarorlar qabul qilinishi lozim bo‘lgan vaziyatlarda, 
mas’ul shaxslar ya’ni oldindan belgilangan kichikroq jamoa faoliyatini samarali yo‘lga qo‘yish orqali boshqaruvda 
operativlikni ta’minlash, korxona faoliyati unumdorligini oshirishga xizmat qilishi mumkin.

